
Kanpainan bete-betean sartuta
TOLOSALDEA ]Ostegun gauean, hamabiak jotzearekin
batera ekin zion Eusko Legebiltzarrerako hauteskeen
kanpainak. Martxoaren 1ean herritarrek bozka emate-
ra joateko unea izango da, baina ordura arte alderdi

politikoak ariko dira euren mezuak zabaltzen, ahalik
eta bozka gehien bereganatzeko helburuarekin. Herri
guztietan jarrita dauden kartelek argi uzten dute hau-
teskundeetan bete-betean sartuta gaudela. R.CALVO

AAsteko irudia

O ngia ala gaizkia. Nerekin ala
nere kontra. Txuria ala beltza.

Cojonudo-a ala coñazo-a. Legearen
barrukoa ala terrorista. Demokra-
zia ala diktadura... Txanponaren bi
aldeak, beti ere bata bestea elika-

tzen. Errealitateak islatzeko erabi-
litako kodeak mendeetan zehar
sortu eta egokitu ditu gizakiak, eta
oraindik egokitzen darrai. Erreali-
tateak diot, bai, mundu mailan
errealitateak anitzak baitira eta sa-
rritan errealitate bati ezin baitzaio
so egin bere barruko azpierrealita-
teak kontuan hartu gabe. Hau da,
nahiz eta Azore Uharteetan azken
urteetan izan diren bisitari txit go-
renenek hala esan, gauzak ez dute
zertan berek esan zuten moduan
izan behar.

Hitzaren manipulazioa ez da
egungo kontua. Betidanik manipu-
latu izan da eta beti manipulatuko
delakoan nago. Horretaz izarren li-

gakopolitikariren batek nik baino
gehiago izanen du erakusteko.

Adibide bat. Zaila egiten zait Eu-
ropa mailan beren izenean Sozia-
lista izena daramaten alderdi poli-
tiko gehienak historiak uzten di-
gun txiste txar bat besterik, ironia
krudel bat besterik, ez direnik si-
nestea. 

Bigarren bat. Naturari zor dio-
gun begirune eta errespetua gauza
ona da, baina natura suntsituko
duen arren «gizarte guztiaren» in-
teresekoa den zerbaiten aurka joa-
tea gaizki dago. 

Beste bat. Diktadura, sistema po-
litiko bezala, guztiz salagarria da,
noski, baina guztiz salagarria da

baita ere egungo eredu demokrati-
koa, izan ere, nere uste apalean, de-
mokrazia diktadura eredurik bor-
titzenean bilakatu baita, botereak
egiten duena legeak ahalbidetzen
baito, hau da, nahi duena egin bai-
tezake eta gainera egiten duen hori
legala izanen baita. 

Baina tira, zertarako jarriko gara
halako gauzetan pentsatzen egu-
nerokoan ditugun arazo guztiak
izanda? Zertarako larrituko gara
ba gauza hauengatik Reala eta Osa-
sunak datorren urtean bigarren
mailan joka dezaketen derbiaz du-
gun kezka haundiagoa denean? 

Berriki Etxe Txurian (Leitzako
plazan dagoen horretan ez! Was-
hingtonekoan baizik) familia berri
batek hartu du ostatu lau urterako
gutxienez. Beraz lasai. Azkenik ba-
dirudi jainkoan sinisten dugu eta

...eta justizia guztientzat bere lema-
tzat dituen herrialdeak aurkitu
duela bere gidaria, eta, antza, mun-
duko gainontzeko herritarrentzat
amerikarrak artzai onak direnez ez
zaiteztela gehiago larritu hipoteka
ordaindu ezinik bazaudete, zuen
lantegian ERE bat aurkeztu bada
edota beherapenetan ahal zenute-
na baino gehiago xahutu baduzue!
Lasai! Bad Religion-ek zion bezala
gu salbatzera etorri baita Amerikar
Jesus. 

Azken adibidea. Jesus = ona; Je-
sus = judutarra; judutarra = ona;
beraz, judutarrek egiten dutena
ongi egonen da; beraz lasai aski ja-
rrai dezakete palestinarrekin nahi
dutena egiten eta, gainera, legala
izanen da...  Eta hitzaren manipula-
zioak etenik gabe segiko du aurre-
ra.

Lasai, aurrerantzean salbu gaude

›› Uzturretik
Jokin Barriola

Hernialderako
bidegurutzearen arriskua

Gutun hau idaztearen arrazoia GI-
3650 errepidean, Anoeta eta Tolo-
sa artean, bizi dugun arriskuaren
berri ematea da.

Hernialdetik jeistean dagoen bi-
degurutzean hiru etxe daude, eta
sei familia bizi dira. Gainera, haur
txikiak ere badaude, beraz, nire us-
tez, errepide zati hori bizitegi-
gune bezala izendatu beharko lu-
kete. Tamalez, errepide zati horre-
tan ez dago seinale egokirik, eta
horregatik, autoak hortik igarotze-
an, normalean behar lukeena bai-
no abiadura handiagoan joaten
dira. Egia da, abiaduraren muga
adierazten duen seinale bat (70 ki-
lometro orduko) badagoela, baina
hori bidegurutzeagatik dago.
Gune horretan, 50 kilometro or-
duko beharko luke izan baimen-
duriko gehiengo abiadura. 

Gainera, bizilagunek, oinezko
bezala, ez dugu zebrabide baten
funtzioa egiten duen igarobide ze-
hatzik. Ondorioz, arriskuan gaude
bidearen beste aldera igaro behar
dugun bakoitzean. Nire kasuan,
egunero pasa behar dut nire hau-
rrekin (3 urteko neskatxa bat eta
20 hilabeteko haurtxo bat). Jabetu
naiz gidari gutxik errespatzen die-
tela oinezkoei, beraz, adi egon be-

har da igaro behar duzunean, edo
bestela trafikoa gutxitzen denera
arte itxaron.

Askotan abiaduraren muga ez
da errespetatzen, gidariak biga-
rren mailako errepideetan behar
baino abiadura handiagoan joaten
baitira. Bizilagun guztiok okerrena
gertatuko dela pentsatzen dugu,
eta orduan ezingo da ezer egin
arriskua saihesteko.

Bizilagunez gain, oinezko ugari
igarotzen da bertatik. Gune hone-
tan, Anoeta eta Tolosari dagozkion
zatiak oinezkoentzat egokituak
daude, eta justu Diputazioari da-
gokion zatia ez dago egokitua, ar-
giztapen eta  espaloirik gabe. Tolo-
sako noranzkoan autoek espaloian
aparkatzen dute, eta oinezkoek
errepidera irten beharra izaten
dute, arrisku bat gehiago, beraz.
Eta gauez, askoz ere arriskutsua-
goa da.

Hau guztia esanda, hainbat pro-
posamen egin nahiko nituzke: bo-
toidun semaforo bat edota biribil-
gune bat jartzea; bizitegi-gune be-
zala izendatzea eta abiadura behar
bezala mugatzea; zebrabide bat
jartzea eta Tolosarako espaloia oi-
nezkoentzat egokitzea.

Hernialdeko Udala ados dago
proposamen hauekin, eta bere al-
detik ere egina du eskaera. 
Tarana Karimova. Hernialde.

GGutunak

Latina gazteleraren ama:
Angel Aranbururi
erantzunez

Angel, eskerrik beroenak eman nahi
dizkizut nire gutunari hain luze
erantzuteko denbora hartu duzula-
ko eta eztabaida publiko egin duzu-
lako. Ona da horrelako eztabaiden
berri izatea, ikuspuntu desberdinak
alderatzeko. Hala ere, baditut zure
iritziarekin kontrajartzen diren
hainbat ikuspuntu. 

Diozunaren arabera, filologia ezin
daiteke fidagarritzat har eta bestela-
ko disziplinen beharra du. Troskyk
berak aspaldi azaldu zuenez, zien-
tzia bakoitza beste baten legeetan oi-
narritzen da, baina, era berean, zien-
tzia bakoitzak bere eremua eta lege-
ak ditu. Filologia ez da hemendik
libratzen, zientzia da, besteak bezain
fidagarria modu egokian egiten
bada. Historiak, arkeologiak...  lagun
dezakete filologian, baina lagundu
bakarrik eta ez dakit zenbateraino
izango den lagungarri genetika. 

Beste gauza batean ere, arrazoi
duzu, ez dut ulertu Riberoren pira-
midea. Atera dudan ondorioetako
bat bokal guztiak A bokaletik datoze-
la da, baina ez du azaltzen zein kasu-
tan zein bokaletan bilakatzen den,
hots, ez ditu aldaketok sistematikoki
azaltzen. Zertan oinarritzen da? Fro-
gatuko du hala dela, ezta? Sinetsi
nahi duenean, sinets beza! Hizkun-
tza bat ez da kaotikoa, legeak ditu.
Berriz ere, Troskyren hitzak ekarri-

ko ditut hona: zientzia, bere osotasu-
nean, errealitatearen ezagutza lor-
tzera zuzendu da, eboluzioaren lege-
en aurkikuntzara... Filologiak, zien-
tzia izanik, hizkuntzaren eta bere
legeen eboluzioa ulertu eta ezagutu
behar ditu. Gizakia, gizartea, lurra-
ren egitura geologikoa... orokorki
materia bera aldaketa etengabean
badago (zientzia demostratua eta ez
nik bakarrik esana) zergatik ez onar-
tu hizkuntzak ere aldatuz joaten di-
rela? Veleiako (bai, v-z idatzi dut)
euskarazko idatziak faltsutzat har-
tzeko zantzuetako bat honek ema-
ten digu, egungo hizkuntzaren oso
antzekoa baita bertan aurkitu dena
eta, bide batez esanda, garai hartako
euskaraz idatzita dauden eta Akita-
niera deitzen zaion horren hain des-
berdina. Riberok, eta baita Nabera-
nek ere, ez dute onartzen euskara ur-
teen joan-etorrian aldatu denik,
baina galdera bat, ea azal diezadake-
zun: Euskarak aldaketarik jasan ez
badu urteetan, euskara da aldaketa-
rik jasan ez duen bakarra? Edo hiz-
kuntzek orokorrean ez dute aldake-
tarik jasaten? Hizkuntzak badira
orokorrean aldatzen ez direnak, nola
azaldu gainontzeko hizkuntzak eus-
karatik badatoz hain ezberdinak iza-
tea? Berriro diot: hizkuntzaren bar-
neko legeak aurkitu behar dira! 

Ez dut ukatzen Riberok lan handi-
rik egin ez duenik bere bizitzan ze-
har. Kontua da, nola egin du lan hori?
Egia esango dizut: ez da lehena hipo-
tesi hori bota duena. Esaterako Espa-

ña hitzaren jatorria ezpain hitzare-
kin lotzen du ertza, ixkin, mutur...
zentzuan. Oker ez banago, Astarloak
ere aspaldi ertz-ekin lotzen du Euro-
pako muturra adierazi nahian, hipo-
tesi hau aspaldi deuseztatu zen gau-
za asko azaltzeko geratzen baita.
Gainera, gogoan har, España-ren le-
hen lekukotasuna Hispaniadela eta
hau ezpain-etik urrunago dago. Eus-
kara iberiar penintsula osoan hitz
egiten zela esaten duen lehena ere ez
da Ribero, hain zuzen ere Astarloak,
Garibaik, Pozak, Humboltek... aspal-
di esan zuten hau. Gainera, hau ere
gogoan har, iberiar penintsulara
erromatarrak etorri aurretik euskara
ez den beste hizkuntza batzuk hitz
egiten zirenaren aztarnak daude eta
hauek ez dira ez Gaztelera, ez Kata-
lana ez Leonera eta Riberok ez ditu
aintzat hartzen ez aztarna hauek eta
ez akitanierako datuak ere. 

Badirudi hizkuntzaren historia ez
ezik, historia orokorra ere ez duzuela
ulertzen. Inperio bat lur zabal batez
jabetzen denean, bere legeak, siste-
ma ekonomikoa, kultura, erlijioa eta,
nola ez, hizkuntza inposatzen ditu.
Erromatarrak ez ziren salbuespenen
zakuan sartu eta beraien hizkuntza
zen latina bere inperioan zabaldu zu-
ten.  Zergatik desberdindu zen, be-
raz, latina horrenbeste eta ingelesa
edo gaztelera ez? Erromatar inpe-
rioa erori zenean, ez zegoen inolako
akademiarik hizkuntzaren arauak
ezarriko zituenik, aldiz, espainiar in-
perioa erori zenerako, oker ez banaiz

behintzat, RAE sorturik zegoen.
Euskarak milaka urte hauetan iraun
izanak ez du frogatzen erromatarrek
latina zabaldu ez zutenik, frogatze-
kotan, Euskal Herriko kostaldea, ba-
tez ere Bizkaiko eta Gipuzkoako ipa-
rraldea ez zutela konkistatu froga-
tzen du. 

Ez dut uste hainbeste harritzeko
kontua denik Riberoren zientzia za-
lantzan jarri izana. Zientzia ezin dai-
teke Bibliaren esanetan oinarritu!
Datu zientifikoak behar ditugu! Eta
horrenbeste datu toponimiko badi-
tu, eman ditzala, ikusteko amorra-
tzen gaude-eta! Hori bai! Ez da nahi-
koa, esaterako, Bilboeta Babiloniaja-
torri berdinekoak direla esatea, bi
toponimo hauek antzekoak izan ba-
daitezke ere, azaldu beharko liguke
zergatik diren hain ezberdinak aldi
berean. 

Veleiako kontuari loturik berriz,
egia da horren atzean zerbait handia
ezkutatzen dela. Baina, zer? Auskalo.
Kontu hau guztia euskal filologiako
ikasleoi asko interesatzen zaigun
gaia da, nola ez. Baina ni nire izenean
hitz egiten ari naiz. Datuek erakus-
ten dutenez, faltsutik gehiago dute
egiatik baino eta hau ez du euskal fi-
lologiak bakarrik esaten, baita gaine-
rako filologiek eta historiografiak
ere. Egiazkoak direla frogatuko bali-
ra, noizbait, iraultza bat suposatuko
luke, orain arteko guztia hankaz gora
jarriz. Kontu honetan, beste behin,
filologia gutxietsi duzu arrazoirik
gabe, mundu mailan onetsiak diren

laborategiak bezain fidagarria da fi-
lologia. Filologia legegabeko zientzia
dela ere esaten duzu, hemen ere, sen-
titzen dut, baina oker zaude. Filolo-
giaren eta hizkuntzalaritza histori-
koaren helburuetako bat hori da:
hizkuntzaren bilakabidearen legeak
aurkitzea. Irakurri Menendez Pida-
len Manual de gramatica historica es-
pañolaedo Koldo Mitxelenaren Fo-
netica Historica Vasca eta ikusiko
duzu hauek aztertzen duten hizkun-
tzaren legeak bilatzen dituztela, eta
salbuespenik aurkituko balute,
hauen arrazoiak ere azaltzen dituz-
tela. Eta behin liburuak aholkatzen
hasita, goiko biez gain, Riberorenak
ere aholkatzen ditut nik, baina baita
Trasken History of basque ingelesa
dakienarentzat eta MeilletenMeto-
do konparatzailea hizkuntzalaritza
historikoaneta zerbait arinagoa nahi
izatekotan, Luis Nuñezen El euskera
arcaicoliburua ere. Mitxelena, Laka-
rra eta Gorrotxategiren lanak ere
aholkatzen ditut. Hori bai, ez har,
arren, dogma hutsez liburuetan esa-
ten dena, modu kritikoan irakurri
behar dira eta ondoren zure iritziak
atera. Eta honekin asetu ez denari,
euskal klasikoak irakurtzea aholka-
tuko nioke eta 1545 aurreko (euska-
razko lehen liburua argitaratu zen
urtea) euskarazko idatzi gutxi horiek
ere azter ditzala (dirudienez Riberok
egin ez duen lana) eta berehala ohar-
tuko da euskara ordundik aldatu
egin dela.
Urtzi Reguero Ugarte. Zizurkil.

AKomikia Martin Mantxo

K ezkagarria iruditu zaizkigu
Tolosako Udalaren azken

TLS aldizkarian Oscar Renedok
eginiko adierazpenak. Euskaraz-
ko komunimabideek jasotzen di-
tuzten diru laguntzak jartzen ditu
ezbaian PSE-EEren Tolosako zi-
negotziak. Hain zuzen ere hauxe
da berak dioena: «Sail guztietan
kopuru handiak murriztearen
aurka gaude, komunikabide ba-
tzuen diru laguntzak murrizketa-
rik ez duten bitartean. Enpresa pri-
batu bezala funtzionatzen dute,
eta inoiz bete ez dituzten autofi-
nantzaketarako akordioak dituz-
te. Esaterako, Diario Vasco edota
Noticias de Gipuzkoadiruz lagun-
tzea bidezkoa al litzateke? Norbe-
rak erantzun dezala. Krisi garaiak
guztientzat dira. Kultur edo kirol
elkarteei aurrekontua murriztu
badiegu zergatik ez hauei?».

Adierazpen hauek ez dira zuze-
nak. Berak aipatutako bi komuni-

kabideek ere diru laguntzak jaso-
tzen dituzte Eusko Jaurlaritzatik
euskarazko produktu bat argitara-
tzen duten bakoitzean. Hain zu-
zen, proportzioan diru gehiago ja-
sotzen dute, egunero euskaraz lan
egiten dugunok baino. 

Krisi garaian gaudela dio. Ho-
rretan ados gaude. Baina euskara
hutsean lan egiten dugun komuni-
kabideak ekonomiaren garai one-
tan ere krisi egoera iraunkorrean
bizi gara. Euskarazko prentsak mi-
nimoetan segitzen du lanean. Beti
ura leporaino duenari ur gehiago
botaz gero ito egiten da. Horixe
gertatuko litzaiguke euskarazko
tokiko komunikabideei. 

Gure hizkuntzaren, euskararen,
normalizazioa helburu dugunon-
tzat laguntza hauek beharrezkoak
zaizkigu. Zoritxarrez horrela da,
baina argi dago PSE-EEek ez duela
horrela ikusten. Urtero aurrekon-
tuak eztabaidatzerakoan, euska-
razko komunikabideei emandako
laguntzen aurka egiten du. Horre-
la erakusten du Renedok euskarak
zer leku duen bere alderdiaren
agendan.

Renedoren agendan
non dago euskara?
›› Iritzia
Noelia Lataburu eta Iñigo Terradillos
HITZAren zuzendaria eta zuzendariordea



Mozorroak eta txarangak izan ziren atzokoan nagusi bai Berastegin eta baita Lizartzan ere; Lizartzan gainera, gaur ere izango da inauteriak ospatzeko aukera. A. IMAZ-R. CALVO

IRUDIMENA NAGUSI
Inauteriak›› Lizartzan eta Berastegin asteburu
honetan ospatu dituzte inauteriak; irudimen
handiko mozorro asko ikusi ahal izan ziren.  

ERREDAKZIOA

Inauterien garaia da bazter guztie-
tan, Tolosan oraindik ere ez dira
iritsi, baina Lizartzan eta Beraste-
gin mozorroek hartu dituzte jada
herrietako bazterrak. 

Berastegin ostiralean hasi zituz-
ten ospakizunak. Eskolako umeek
hasi zituzten herrian barna ibili
baitziren inauterietarako eginda-
ko mozorro multikulturalekin.
Atzo ere, ordea, izan zuten mozo-

rrotzeko aukera, izan ere txikien
dantzak izan ziren lehenik eta on-
doren, poteoan ibili ziren txaran-
garen doinuen laguntzarekin.

Herriko txikienek animali mo-
zorroak aukeratu zituzten batik
bat, baina pailazorik ere iritsi zen
Berastegira. Afari herrikoiarekin
amaitu zituzten aurtengo inaute-
rietako ospakizunak. 

Lizartzan gaur bukatu dira 
Lizartzan ospakizun luzeagoa
egin ohi dute. Pasa den asteburuan
hasi zituzten jaiak; larunbatean,
herrian ohitura den bezala, txeko-
rraren gibel jatearekin eman zie-
ten hasiera inauteriei. 

Baina Lizartzako inauterietan
bigarren asteburuan izaten dira
ekitaldi nagusiak. Atzokoan mo-
zorroak izan ziren nagusi herrian.
Txirrita ikusi ahal izan zen han,
baita Peio Errota ere. Tartean
apaizak, ezkonberriak eta banpi-
roak ere baziren txarangaren atze-
tik saltoka. Kalejiran ibili ziren he-
rritarrak egun guztian zehar.  

Inauteriei ijitoa errez emango
diete bukaera gaur. Hori 20:30ean
izango da, baina egun guztian ze-
har izango dute gozatua. 11:00etan
agintari eta dantzariak Meza Na-
gusira joango dira  txistulariek es-
kainiko duten Agintari Doinuaz la-
gundurik. 

Hamaiketakoa plazan
Ondoren hamaiketakoa egingo
dute plazan indarberritzeko. 
Eta pilak kargatu ondoren dantza-
rien txanda izango da, izan ere,
12:00etan puskak biltzera joango
dira gurdi, mozorro eta gainerako-
ekin batera. 13:00etan Lizartzako
Ihaute Dantzak izango dira pla-
zan, urtero egin ohi duten moduan
eta bazkaltzera joango dira ondo-
ren, pilotalekura.

Behin bazkalduta txarangek,
dultzaineroek eta jokuek hartuko
dituzte herriko kaleak eta zozke-
tak eta sari banaketak ere izango
dira. Eguna, esan bezala, ijitoa
errez bukatuko dute. 

Mozorro lehiaketan parte hartu zuten gaztetxoak taldeko igo ziren eskenatokira. I.T.

Inauteri gogoz gaztetxoenak ere
Tolosa ›› Aiz-Orratz
elkarteak antolatutako
haur jaialdian ederki igaro
zuten atzoko arratsaldea
gaztetxoenek.

IÑIGO TERRADILLOS

Gaztetxoenentzat atzo hasi zirela
Tolosako Inauteriak esan daiteke,
mozorroen festa ikusgarria egin
baitzuten, Aiz-Orratz elkartekoek
antolatuta Leidor aretoan.

Denetarik izan zuen festa ho-
nek, aurkezle eta pailazo diberti-
garriak, magoaren magia liluraga-
rria, txarangen Inauteri doinuak,
jokoak... eta noski, honekin guztia-
rekin gaztetxoek nahiz gurasoek
ederki igaro zuten arratsaldea.

Mozorro eta marrazki
lehiaketen irabazleak
Osagai horiez gain, bestalde, ma-
rrazki eta mozorroen lehiaketen
irabazleak ere eman zituzten jaki-
tera haur jaialdian. Mozorro lehia-
ketan 5 urte artekoan Unax eta
Libe Iglesiasek (zainzuri eramai-
leak) irabazi zuten; atseginenari
saria Maritxu Txapartegirentzat
(partxis) izan zen, 5. saria, Xabi
Muruarentzat (Elurretako maita-
garria eta panpina); 4. saria, Joxe
Angel Artutxa (Tolosako feriak); 3.
saria, Kristina Domingez (Hegoal-
deko andrea); 2. saria, Mariaje Le-
kuona (birziklaia) eta lehen saria
Oti Gutierrezek eman zuen beru-
nezko gudaria mozorroarekin.

Iritsi dira kaldereroak inauteriak iragarriz
TOLOSA ]Eskualdeko beste herri batzuetan inauteriak ospatzen hasiak
badira ere, Tolosan ostegunera arte itxaron beharko dute. Inauterien ger-
tutasuna iragartzen duten kaldereroak, hala ere, atzo iritsi ziren herrira.
Kaldereroen konpartsa iluntzean atera zen kalera ijitoz jantzitako eta zar-

tagina eta mailua eskuan zituzten lagun askoren laguntzarekin. Gauean,
gainera, txaranga hotsak zabaldu ziren herrian, izan ere Incansables txa-
ranga ibili zen kalez-kale. Arratsaldean ere gauza bera egin zuten Aiz-
Orratz elkarteko txarangako kideek. R. CALVO

Poxpolo ta Mokolo eta Bixkor eta haur jaialdiaren aurkezleak. I. T.

Eguraldi onak
lagunduta,
animatua izan da
larunbateroko
Tolosako azoka
PABLO ALBERDI

Atzoko eguraldiak asko lagundu
zuen asteroko azoka eguna ospa-
tzeko. Euri falta asko eskertu zen
Tolosan, eta giroa dezente berotu
zen joan den astearekin konpara-
tuz. Erosle asko eta bisitari gehiago
ikusi ahal izan genuen, eta haue-
kin, giro alaia somatzen zen, agian
gertu ditugun jaiek ere lagundu
dute horretan. 

Aipatzekoa atzo, eskaintzari bu-
ruz hitz egiterakoan, okindegi pos-
tuan ikusitako zerrenda. Ez zen al-
datu, eta horixe izan zen nabarme-
nena; joan den urteko prezioak
errespetatzen ari direla, irinaren
prezioa ez baita igo. 

Barazki zerrenda ez zen aldatu.
Neguko eskaintza handia, eta di-
rudienez gurekin igaroko duena,
negu petrala dela eta. 

›› ATZOKO AZOKA

BERDURA PLAZA Merk. Gares.
Landareak
Azalea 8,50 -
Xarbota 4,00 6,00
Kalendula 2,50 -
Ziklamena 5,50 -
Erromeroa 4,00 6,00
Surfinia 2,40 -
Lobelia 4,50 -
Biola 3,00 -
Salbia 1,00 1,20
Krisantemoa 12,00 20,00
Klabelina 2,80 4,00

BERTAKO PRODUKTUAK
Barazkiak (kiloa)
Baba 3,00 4,00
Babarrun zuria 8,00 -
Tolosako babarruna 10,00 12,00
Tomatea 2,00 4,00
Baina 4,00 6,00
Porrua 1,00 3,00
Gardua 3,00 -
Kalabaza 1,50 3,00

Barazkiak (unitatea)
Kalabazina 0,72 -
Trebisoa 0,90 -
Txikoria 1,00 1,25
Azalorea 1,00 -

Besteak
Ogi biologikoa (900gr) 3,20 -
Arraultzak 1,10 2,40
Irasagarra 3,00 6,00

Gaztak
Gazta berria 17,00 -
Ardigazta 14,00 18,00

PRODUKTU EKOLOGIKOAK
Sagarra 2,00 3,00
Kalabaza 1,60 3,04
Azenarioa 2,00 2,50
Dilistak 2,40 -
Tipula 1,75 2,00
Baratxuria 1,60 6,00
Aza 2,50 3,00
Letxua 1,00 -

SALGAI
]Etxebizitza. Intzako plazan 300
urteko etxea garajearekin saltzen
da modu onean. Bertako eran sen-
dotuz eraberritu eta estreinatze-
koa da, ezinduentzako egokitua
dago eta Aralarko magalean lan-
detxea jartzeko aukera ematen du.
Deitu 628 030 727, 646 111 485
edo 609 218 341 telefonoetara
edota idatzi estanga@wanadoo.es
helbidera. 
]Ukenduak. Era guztieko uken-
duak salgai; fistula edota erredura
arazoak sendatzeko zirujia gabe.
Dena naturala. Deitu konpromiso-
rik gabe 618 628 311 telefnora edo-

ta idatzi garitxu70@hotmail.com
helbidera.

LANA
]Sukaldaria. Inauterietarako su-
kaldari lanetan aritzeko eskaintzen
naiz. Juan Luis: 629 652 640. 
]Zaindaria. Neska edo emakume
euskalduna behar dugu Villabona
aldean haurrak zaindu eta etxeko
lanak egiteko. Kotxea beharrezkoa
da. 678 875 081. 
]Bigi garbitasunak. Alfonbrak,
etxeak, bulegoak eta abar garbi-
tzeko prest. Deitu konpromisorik
gabe. Irene: 695 708 271 edo 638
944 604.

Iragarki laburrak

Bestalde, mozorro lehiaketako
zozketan, Mariaje Lekuona (Cor-
dobesez), Axun Renedo (krokodi-
loz) eta Maritxu Txapartegi (tra-
puzko panpina) izan ziren  zorte-
dunak.

Marrazki lehiaketari dagokio-
nez, 4-5 urtekoetan Ane Zubeldia
(Laskorain) izan da irabazlea; 6-7
urteetan, Asier Markez (Samanie-
go); 8-9 urteetan, Jon Lopez de
murilla (Hirukide); eta 10-11 urtee-
tan, berriz, Endika Garcia de Itu-
rrospek (Samaniego) irabazi zuen.

Festa polita, beraz, atzo arratsal-
dean Leidorren bizitakoa, eta
Inauteri giroa barneratuta izango
dute bertan egondakoek.



Oria bailara bizirik, AHTrik ez! lemapean jende asko bildu zen atzo Tolosan.R. CALVO

Manifestazio
jendetsua izan da
AHTri «ezezko
borobila emateko»  
Tolosa ›› Legorretan
Abiadura Handiko
Trenaren inguruko 
herri galdeketa 
egingo dute gaur.

ERREDAKZIOA

«AHTrik ez» eta «Oria bailara bizi
eta koloretsu bati baietz» esateko
manifestazio jendetsua izan zen
atzo Tolosan. AHT Gelditu! El-
karlanak egin zuen manifestazio-
rako deia eta asko izan ziren herri-
ra gerturatu zirenak Oria bailara
bizirik, AHTrik ez! lemapean. 

Triangulotik abiatu ziren eta
Plaza Berrian amaitu zuten ibilbi-
dea. Amaitzerakoan EHNEko,

LABeko, Gazte Independentis-
tak-eko eta Ekologistak Martxa-
neko kideek hartu zuten hitza, eta
baita kaltetutako herrietako hain-
bat alkateek ere, «AHT bezalako
makroproiektu bati ezetz esan eta
eztabaida publikoaren bidez herri
galdeketak burutzeko» eskatzeko.
Ezker abertzaleak, kaltetu ugarik
eta Tolosaldeko Gazte Asanbladek
ere euren atxikimendua agertu zu-
ten. Horiek horrela, bertan bildu-
takoek Legorretari euren babes
osoa eta elkartasuna eman zieten,
izan ere, Alegian eta Anoetan be-
zala, herri-galdeketa egingo dute
herrian gaur. «Eusko Jaurlaritzari
exijitzen diogu kontuan har ditza-
la era honetako herri-kontsulten
emaitzak», azaldu zuten.

Hauteskunde kutsuko larunbata
TOLOSA ]Hauteskunde kanpaina aurrera doa eta Tolosa alderdi politiko-
en topagune bilakatu zen atzo. Aralar, Ezker Batua eta Eusko Alderdi Jel-
tzalea kalera irten ziren euren aldeko botua eskatuz, kanpainaren lehen
asteburuan. EAJk udaletxe aurrean antolatu zuen karpa, pantaila handi
batekin. Aralar eta Ezker Batua Triangulon egon ziren. ASIER IMAZ Tolosako Triangulotik irten zen atzo LABek deitutako langileriaren manifestazioa.ASIER IMAZ

Tolosaldean langabezia
%28 igo dela dio LABek
Ekonomia ›› LABek deituta
Tolosan manifestazioa
egin zuten 250 langile
inguruk ‘lanpostuak
defendatu’ lelopean.

A. IMAZ

Europako hainbat herritan gertatu
den bezala, Tolosan ere, ekonomia
kapitalistaren krisiak hainbat lan-
gile kalera bultzatu zituen atzo.
LAB sindikatuak deituta 250 lan-
gile inguruk manifestazioa egin
zuten Lanpostuak defendatu; eu-
ren krisia euren kontura lelopean.

Protesta ekitaldian besteak bes-
te ondorengo oihuak entzun ziren:
«Gazteentzat eta emakumeentzat

lanpostu gehiago; banketxeak la-
purrak eta lanpostu gehiago, lapur
gutxiago».

Eskualdean langabezia gorantz
LABek manifestazioaren amaie-
ran eskualdeko langabeziaren da-
tuak zabaldu zituen, «neurri mu-
rriztaileen aplikazioa» asko naba-
ritu dela azpimarratuz. LABen
esanetan 2008an Tolosaldean
1.587 langabetu zeuden, 2009an
berriz 2.034. Ondorioz langabezia
%28,17ko igo dela jakinarazi zuten.

Aurka, zergatik eta zertarako
LABen esanetan «honen kontra
borrokatu ahal eta behar dugu, lau
lotsagabeko zikin gure kontura
nola aberasten diren ikusteaz go-

gaituak eta nekatuak gaudelako».
Horretarako eredu ekonomiko,
sozial eta politikoaren aldaketa
«ezinbestekoa» dela aipatu zuen
sindikatuak: «Euskal Herrian de-
nok ondo bizitzeko behar besteko
aberastasuna badago. Baina horre-
tarako modu justu batean banatu
behar da; ekonomia pertsonen
mesederako, eta ez alderantziz,
planifikatu behar da. Kalitatezko
zerbitzu publikoetan inbertitu be-
har da, beste batzuen artean hez-
kuntza, osasuna, babes sozial eta
etxebizitza eskubideak bermatu
daitezen. Eta jakina, hau guztia bu-
rutu ahal izateko Euskal Herrian
eredu ekonomiko, sozial eta politi-
ko hori erabakitzeko eskubidea-
ren jabe izatea lortu behar dugu».



«Gizarteak
aldaketa nahi du
eta Lopezekin
etorriko da»
Hauteskundeak›› Gipuzkoako PSE-EEren
zerrendatan ez dago Tolosaldeko inor; 
Oscar Renedok egoera orokorraz hitz egin du.

E Elkarrizketa OSCAR RENEDO › PSE-EE-REN ZINEGOTZIA TOLOSAN

NEREA URBIZU

Martxoaren 1ean Eusko Legebil-
tzarrerako Hauteskundeak izan-
go dira. Oscar Renedok (Tolosa,
1962) PSE-EEren zinegotziak
bere alderdiak jarraituko dituen il-
doak azaldu ditu.
Zein da PSE-EEren programa?
Oso programa zabala da: ikerketa,
garapena eta berrikuntza bultza-
tuko dugu lanari dagokionez. Lan
istripuekin bukatu nahi dugu, 
AHTrekin lanpostuak sortuko di-
tugu, helduentzako ospitalea etxe-
an bultzatuko dugu, 8.000 etxebi-
zitza alokatzeko jarriko ditugu da-
tozen lau urteetan, gazte hipoteka
autonomikoa sortzeko aurrezki
kutxekin hitzarmen bat egingo
dugu, pertsona ezinduentzat ber-
dintasun politika bultzatuko dugu,
industria bultzatuko dugu krisiari
aurre egiteko, mugikortasun eta
garraio sistema finkatuko da, Eus-
kal Hezkuntza Sistema moderni-
zatuko dugu hirueleduna izanik
besteak beste... Segurtasunari da-
gokionez, Ertzaintzak ETAren
aurka eraginkortasun handiagoa-
rekin borrokatuko du, beste segur-
tasun indarrekin koordinatuz...  
Zer da Patxi Lopezek EAEri eskai-
niko diona?
Aldaketa baten aukera hasteko:
uste dut gizarteak hori nahi duela,
aldaketa. Urte asko dira; EAJk 30
urte daramatza agintzen eta denak
bezala, honek ere aldaketa behar
du. Aire freskoa azken finean. Go-
bernatzeko modu desberdinak
daudela balioko du. Aldaketa la-
saia proposatzen du: hemen de-
nok dugu lekua, liskarrik gabeko
dinamikarekin (azken urteetan hi-
ruko gobernuak hori sustatu du,
bata bestearen arteko liskarrak).
Akordio handi bat nahi dugu. 
AHTren aldekoak zarete. Zerga-
tik?
AHTk eman diezagukeen gauza
bakarra onurak dira. AHT iristen
ari da: Extremadurak eta Galiziak
adibidez AHT bat nahi dute eta ez
dute ulertzen nola hemen egon
daitekeen kontra egiten dion jen-
dea —nahiz eta errefusa minimoa
izan—. Leitzaran autobiarekin ber-
dina gertatu zen, eta orain mundu

guztiak erabiltzen du. Madrilen
trenarekin lan kontuengatik bi or-
dutan egon zaitezke. Jende askok
bidaiatzen du Madrilera eta askok
errepidez, hegazkinak garestiak
direlako edo plazaren bat erostea
zaila delako. Gainera, konexio ar-
gia du Europarekin, leku oso one-
an gaude. AHT garraiobide ekolo-
gikoena da: elektrikoa, ez du asko
kutxatzen... Aurrerapausoa izan-
go da Euskadirentzat tren hau.
Proiektuari ez esatea erokeria li-
tzateke, harri garaian geratuko gi-
natekeelako.
Baina honek ez du eguneroko ara-
zoa konponduko. Herriko jendea-
ri ez dio irtenbiderik emango.
Hor irtenbidea trenarekin zeriku-
sia ez duten beste garraio politikak
sartu beharko lirateke. Programan
hurbileko trenbideen sarea zabal-
tzeaz hitz egiten da. Garraio publi-
koa ere sustatu behar da, errepide-
ak arintzeko. 
Krisiaz hitz egitetik sumatzera
ere pasa gara: langabezia gora
egiten ari da... Zein da PSE-EEk
ematen duen irtenbidea?
Hartu beharreko neurri bat obrak
egitearena da. Orain ez da eraiki-
tzen, eta hori bultzatu behar da:
AHT, Eusko Jaurlaritzatik babe-
seko etxebizitzak egin behar dira,
eskolak eta osasun zentroak ere
modernizatu egin behar dira. Za-
patero Plana ere iritsi da udaletxe-
etara eta Tolosaren kasuan, egia

esan, honek urtea salbatu digu, in-
bertsio proiektua oso eskasa baike-
nuen. Diru honekin lanpostuak
sortuko ditugu eta obrak egingo di-
tugu. Horiek dira aplikatu beha-
rreko politikak Gobernu Zentrale-
tik.  
Beraz, soluzioa eraikitzen hastea
da?
Bai. Galtzen ari den enplegu-tasa
berreskuratzeko behar da: gaur
egungo enplegu-tasa kezkagarria
da. Kanpotik datorren dirua ez du-

zunean, gu, Gobernu bezala ere ir-
tenbidea eman behar diozu krisia-
ri: hemendik ere lana sortu behar
da. Enpresa txikiei, autonomoei...
Hauei mikrokreditoak eman be-
har zaizkie. Euskal enpresak ere
Europa mailara hazi egin behar
dira, hori ere bultzatzen dugu. Bes-
talde, egoera finantzarioa konpli-
katua dago: irtenbidea eman behar
zaie. Banketxeek ez dituzte kredi-
toak ematen eta hor eskua sartu
behar da, iturria ireki dezaten. Mo-
mentu batean banketxeek ez dute-
lako irabazirik jasotzen ez dute itxi
behar. Krisitik ateratzeko denok
eta sektore guztiek egin behar dute
lana. 
Askatasuna eta D3M baliogabe-
tu dituzte. 
Guk erabaki judizialak errespetatu
egiten ditugu: ez dute alderdiek
epaitzen, baizik eta Auzitegiek.
Kasu honetan D3M eta Askatasu-
na ETArekin lotura zuzena —batez
ere D3M— zutela ikusi dute. Ez dira
ideiak ilegalizatzen, baizik eta per-
tsonak euren loturengatik. Auzite-
gien arabera beti ere, lotura horiek
eman dira.
Ez dituzte arauak bete?

Arauak bete behar dira, hauek dira
ditugunak eta ez badira betetzen
ezin da parte hartu. Azkenean As-
katasunako eta D3Mko jende ho-
nek arrazoia ematen die Auzite-
giei: albistearen berri eman zute-
nean Madrilen ETAk jarritako
auto-bonba batek eztanda egin
zuen. Aukera bikaina da ETAz
desmarkatzeko, aldentzeko, ger-
taera hori gaitzesten dutela esa-

nez. Auzitegi Konstituzionalera
joan eta atentatua gaitzesten dute-
la esan, eta horrela pauso bat au-
rrera emango lukete. Pena da ez-
ker abertzalea aurkezteko aukera-
rik ez izatea, politika egiteko
aukerarik ez izatea. Baina horreta-
rako pauso garrantzitsua eman be-
har dute; ETAz urruntzea. Hori
gertatzen denean, egon ahal izan-
go dira instituzioetan. 
«Euskal gatazka dago»: zein da
zuen irakurketa?

Gatazka... Gatazka bat dago he-
men eta adostasunetara ez iristeko
arrazoia banda terrorista bat dago-
ela da: ETA. Egon litezkeen irten-
bideak oztopatzen ditu. Euskal ga-
tazka diote batzuk... Gerra bat
dago, baina bakarrik bonbak jar-
tzen dituztenen aldetik, hiltzen
dutenen aldetik, eta ez bada be-
raiek bezala pentsatzen, euren jo-
muga zara. Ideia guztiak defenda-
tu daitezkeela uste dugu, baina
dauzkagun arau horiekin. Hitza-
rekin defendatu behar dira. 
Zer gertatuko da martxoaren
1ean?
Jakingo banu... Estua dago kontua,
ezin da hori ukatu. PSE-EE eta
EAJren artean dago; baikorrak
gara, aurreko Udal Hauteskunde-
ak begiratuta PSE-EEk gora egin
zuen nabarmen eta joera hori dau-
ka. Azken finean jendeak aldaketa-
rako gogoa dauka. Uste dugu le-
hendakari sozialista izan dezake-
gula martxoaren batetik aurrera.
Baina estu dago kontua, ezin da
ahaztu. Gobernatzeko beste modu
bat behar da, jendeak hori nahi du.
EAJrekin akordioa egingo  duzue-
la esaten da.
Bitxia da, harriak alde guztietatik
jasotzen ditugunez... PPk dio EAJ-
rekin paktatuko dugula, EAJk dio
PPrekin egingo dugula, EBk ere
baten batekin paktatuko dugula...
Mundu guztia orain PSE-EEri be-
gira dago, irabaztekotan zeinekin
paktatuko ote duen galdezka. Bai-
na hasieratik esan dugu, Patxi Lo-
pezek lehendakari izan nahi duela,
hau da, Hauteskundeak irabazi eta
gurea den Lehendakaria izatea.
Zeinekin paktatuko dugun? Ez da-
kigu: azken finean, bozka gehien
jasotzen dituenak irabazten du.
Zein akordiotara iris daiteke hu-
rrengo egunean? Ezin da jakin.
Egoera ideala guretzat ahalik eta
gehiengo handienarekin goberna-
tzea izango litzateke, gobernatzea
letra larriekin idatzita eta esanda. 
Beraz, dauden aukera ia guztiekin
dago ekordioa egiteko aukera?
Aukera guztiak eman daitezke,
baina orain entzuten ari diren
mezu guztiak interesatuak dira.
Argi duguna da gobernu indartsu
bat nahi dugula, ez orain dagoena,
ahula dela. Horregatik nahi dugu
gobernu indartsu bat.
Joan den urriaren 25ean Auzitegi
Konstituzionalak atzera bota
zuen kontsulta. Honen aukerarik
ikusten al duzu?
Bitxia da, baina Ibarretxe orain
kontsultaren kontuarekin ixil-ixi-
lik dago. Hura etapa bat izan zen
eta orain lurperatu dutela dirudi.
Bere enblema izan da, kanpaina
moduko bat. Orain ez du horretaz
hitz egiten; ahaztu egin zaio edo
bestela ez zuen azken finean ho-
rrenbesteko garrantzirik beraren-
tzat kontsultarenak. Kontsulta bat
egon daiteke? Bai, baina ezin dena
da egin nahi izan den moduan
egin: alde bakarreko moduan, in-
posatuz... Beste modu batzuk ba-
daude, egin daiteke baina ez orain. 

N. URBIZU

Askok ez dute ulertzen
nola egon daitekeen
AHTren aurka dagoen
jendea, guztia du ona

Argi duguna da gobernu
indartsu bat nahi dugula,
ez orain dagoena, 
ahula da erabat

Deialdiak
]Zizurkil. Joxe Arregiren omenez,
Pedro Mari Otaño plazatik
12:00etan abiatuta, mendi martxa
Haizetsura, bere erailketaren 28.
urtemugan.
]Villabona. Villabona - Uzturre
(711m) - Tolosa goizeko irteera an-
tolatu du Aizkardi mendi elkarteak
hilaren 22rako. Izen-ematea, el-
kartean, ostegunetan 20:00etatik
22:00etara (649 71 71 82).

Inauteriak
]Lizartza. 11:00etan agintari eta
dantzariak Meza Nagusira; ha-
maiketakoa plazan; 12:00etan
dantzariak kalean puska biltzen,
gurdi eta mozorroekin; 13:00etan
Lizartzako Inaute Dantzak plazan;
14:00etan bazkaria frontoian; on-
doren, txaranga, dultzainero, jo-
kuak, sariak; 20:30ean, plazan, iji-
toaerrez amaituko dira inauteriak.
]Tolosa. Zaldunita Bezperako
Haur Danborradaren entsegu na-
gusia Triangulon, 11:00etan. Anto-
latzailea: Aiz Orratz elkartea.
]Tolosa. Udal Txistulari Banda
eta Tolosako Musika Bandaren
Inauteri kontzertua Berdura pla-
zan, 12:15ean. 75 urte betetzen di-
tuzte Kabi Alai eta Veleta-Aiz
Orratz elkarteek ere parte hartuko
dute.
]Tolosa. Zaldunita Bezperako
danborradarako entsegua, etzi,
20:00etan, Musika Eskolan, Mu-
sika Bandarekin batera.

Zinema
]Leitza. Gomorra filma, gaur,
19:30ean.
]Tolosa. Leidor aretoan, gaur:
17:00etan, El valiente Despereaux
(haur zinema); 19:30ean eta
22:00etan, 7 almas. Bihar (ikuslea-
ren eguna): 20:30ean, 7 almas.
]Villabona. Gurea aretoan gaur:
17:00etan, Mision en Mcland;
19:30ean, Gomorra. Bihar (ikuslea-
ren eguna): 21:30ean, Gomorra.

›› GUARDIAKO FARMAZIAK
Gaur
] Ibarra. Iturrioz, I. Euskal Herria, 3.
943 67 09 15.
]Lekunberri. Azpiroz, M.A. Aralar
kalea, 43. 112.
Bihar
]Tolosa. Olarreaga, M. Martin
Jose Iraola, 10. 943 67 24 38.
]Leitza. Erbiti, O. Lizarraga kalea,
7. 112.

HITZAK ez du bere gain hartzen
egunkarien adierazitako esanen
eta iritzien erantzunkizunik.

AAgenda

AAgurrak

Arratsaldean neskek herriko plaza hartu zuten. Eskutik helduta gelditu gabe ibili ziren dantza eta dantza oso giro onean.ASIER IMAZ

Anoetan artzain-andrez jantzirik irten ziren kalera herritarrak. Dantzaren inguruan, jai handia ospatu
zuten atzokoan; Soka-Dantza Eguna. Neska eta mutil, mutil eta neska dantzan egun guztian zehar.

Oinak eta eskuak soka eginda
ASIER IMAZ

D antza-Soka Eguna ospatu
zuten atzo Anoetan. Goi-
zean goiz, hainbat herri-

tar artzain-andrez jantzita plazan
elkartu ziren baserrietatik ibilaldia
egiteko asmoz. Itzuliaren ostean
kalejiraren txanda etorri zen, Loa-
tzo Musika Eskolako ikasleekin
batera. Eguerdian, mutilak Dan-
tza-Soka erakustaldia egin zuten
plazan. 

Edozein egun antolatzen dene-
an bazkaria garrantzitsua izaten
da eta atzokoan, Anoetan, baba-
rrun jatea egin zuten Kuku Elkar-
tean. 

Goizean mutilek egin zuten be-
zala, arratsaldean neskak irten zi-
ren plzara eskutik helduta. Jaia
erromerian amaitu zuten.

‹‹ Goiza Arratsaldea Tenperatura Bihar
2009-02-15

Eguraldia

›› 11°›› 1°

GOIZA LAINOAK
ARRATS. LAINOAK
BEROENA 11°
HOTZENA 2°

Argitaratzailea: Tolosa Herria Hedabideak S.L.
Lege Gordailua: SS-0398-03
Zuzendaria: Noelia Lataburu
Egoitza nagusia: Araba Etorbidea 5, atzea, Tolosa. 
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@tolosaldekohitza.info.
Webgunea: www.tolosaldekohitza.info

Zuzendariordea: Iñigo Terradillos. Kudeatzailea: Jon Mujika.
Publizitatea: 661 678 818 tolosaldean_publi@tolosaldekohitza.info.
Tolosa: 687 410 082-687 410 033. tolosa@tolosaldekohitza.info.
Villabona: 687 410 022. villabona-aiztondo @tolosaldekohitza.info.
Anoetaldea: 687 410 022. anoetaldea @tolosaldekohitza.info.
Ibarraldea: 687 410 032. ibarraldea @tolosaldekohitza.info.  
Alegialdea: 687 410 034. alegialdea @tolosaldekohitza.info.  
Leitzaldea: 687 410 118. leitzaldea @tolosaldekohitza.info.

‘Hitza’ diruz laguntzen duten erakundeak. Udalak: Aduna, Albiztur, Alegia, Alkiza, Altzo,
Amezketa, Anoeta, Areso, Asteasu, Baliarrain, Belauntza, Berastegi, Berrobi, Elduain,
Gaztelu, Ibarra, Ikaztegieta, Irura, Leaburu, Leitza, Lizartza, Orexa, Tolosa, Villabona, Zizurkil      

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

Babarrun jatea burutu aurretik, arratsaldean neskak egin bezala, mutilek dantza egin zuten plazan.REBEKA CALVO


